 “Улууһум тумус туттар дьоно – эдэр көлүөнэҕэ холобур”.
Үтүө күнүнэн, убаастабыллаах Дьүүллүүр Сүбэ, күрэх кыттыылаахтара!
Мин, Прокопий Татаринов, Суотту орто оскуолатын онус кылааһын үөрэнээччитэ,  “Улууһум тумус туттар дьоно – эдэр көлүөнэҕэ холобур” диэн тиэмэҕэ бэйэм санаабын сааһылаан этэрбин көҥүллээҥ.
Биһиги Уус Алдаммыт бэйэтин историятыгар улууһун, норуотун сайдыытын, кэскилин туһугар турууласпыт, дьоһун кылаатын киллэрбит, дьоҥҥо-сэргэҕэ ааттара үтүөнэн эрэ ахтыллар улуу дьоннорбут аҕыйаҕа суохтар – Лөгөй Тойон, Сэһэн Ардьакыап, Күлүмнүүр, Бартыһаан Дьөгүөрэп, Михаил Готовцев уонна да атыттар – кинилэр ааттарын улууспут хас биирдии олохтооҕо билэр, кинилэринэн киэн туттар.
Мин Уус-Алдаммын дэнэр киһи барыта ытыктыыр, сыаналыыр биир дойдулаахпыт Алесандр Николаевич Жирков туһунан сырдатыахпын баҕарабын. Санаабын биир дойдулааҕым, поэт Сергей Васильев, “Киһи аҕыс кырыылаах буолуохтаах!” диэн этиитигэр олоҕуран тиэрдиэм.
1.  Бастатан туран, Александр Жирков - норуот талбыт депутата. Өр кэмҥэ Сахабыт Республикатын Ил Түмэн Судаарыстыбаннай Мунньаҕар норуотун, дойдутун интэриэһин көмүскүүр, баар кыһалҕаны туоратарга туруулаһар. Кини быһаччы кыттыытынан онно туһуламмыт үгүс сокуоннар оҥоһуллан, олоххо киирбиттэрэ. 
2. Иккиһинэн, Александр Николаевич - Бүтүн Россияҕа билиниини ылбыт парламентарий, бөдөҥ политическай, общественнай деятель. Россия Федеральнай Мунньаҕын Сокуону оҥорооччулар Сэбиэтин, Государственнай Дума Сокуону оҥорооччуларын ассамблеятын, “Уһук Илин уонна Забайкалье” парламент ассоциациятын чилиэнэ. 
3. Өссө депутатынан талыллыан иннинэ Александр Николаевич учуонай быһыытынан биллэрэ. Бу кини олоҕун үһүс хайысхата. ХИФУ Учуонай Сэбиэтин чилиэнэ, историческай наука кандидидата, доцент. Кини салалтатынан “Национальнай интеллигенция бастакы көлүөнэтэ” кинигэ серията олохтонон, номнуо үс кинигэ таҕыста: “Василий Васильевич  Никифоров - Күлүмнүүр”, “Первый областной съезд якутов”, “Предтеча”. 
4. Бүгүҥҥү геройум төрдүс кырыыта - норуот уус-уран айымньытын үөрэтии. 2005 с. ЮНЕСКО сахабыт олоҥхотун киһи-аймах тылынан уус-уран нэһилиэстибэтинэн биллэрбитэ. Республикабытыгар 2006 с. олоҥхону тарҕатарга, үөрэтэргэ, харыстыырга туһуламмыт кэмитиэт төрүттэммитэ. Александр Жирков кэмитиэти бу сыллар устата салайан кэллэ. 
5. “Аан дойду норуоттарын эпостара” норуоттар икки ардыларынааҕы ассоциация вице-президенэ буолара – Александр Николаевич үлэтин бэһис хайысхата. 2014 сылтан кини тус бырайыагынан уонна редакциятынан «Эпические памятники народов мира» аан дойдутааҕы кинигэ сериятын бэчээттэнэн тахсыыта саҕаламмыта. Бу серия иһинэн кыргыз “Манас”, алтай “Маадай Хара”, башкир “Урал-батыр” нууччалыы, сахалыы, сахабыт “Дьулуруйар Ньургун Боотура” кыргыз, алтай тылларынан тылбаастаммыттара. 
6. Александр Жирков сахабыт култууратын, искусствотын үйэтитээччи буолара – кини алтыс улахан суолталаах өрүтэ. Музейдар аан дойдутааҕы сэбиэтин Россиятааҕы комитетын чилиэнэ,  «Материальная и духовная культура народов Якутии XVII — начала XX веков в музеях мира» диэн каталогы оҥорууга үлэни салайан ыытар. Бу сыралаах үлэ түмүгэр икки том күн сирин көрдө: бастакы томҥа Америка, иккискэ Германия түмэллэригэр харалла сытар экспонаттар тиһиллэн киирбиттэр.
7. Үтүмэн үлэ сэттис көрүҥэ – Александр Николаевич сахабыт сирин агро-хайысхалаах оскуолаларын түмсүүтүн Бочуоттаах Президенэ. Кини тыа сирин олоҕор, тыа хаһаайыстыбатыгар улахан болҕомтотун уурар. Ис дууһатыттан хас биирдии саха киһитин төрдө-ууһа буолар тыа сирэ чэчирии сайдарыгар, тыа дьонун олоҕо сайдыыны батыһа тупсарыгар кыһаллар. 
8. Александр Николаевич – бар дьоммутугар, чуолаан эдэр көлүөнэҕэ билиҥҥи кэм Гражданинын, Патриотун, Личноһын дьиҥ холобура буолар. Бу кини олоҕун ахсыс өрүтэ. Күннэтэ кини үлэтин-хамнаһын билсэ, тылын-өһүн истэ, араас эйгэҕэ далааһыннаах үлэтин үтүө түмүктэрин көрө сылдьаммыт, чахчы даҕаны маннык дьон баар буолар эбит, кырдьык даҕаны, маннык үлэлиэххэ, айыахха-тутуохха, дьон-норуот туһугар, дойду туһугар бэриниилээх буолуохха, олоххун аныаххын сөп эбит диэн санаа кэлэр. Маннык уһулуччу киһи биир дойдулааҕым буоларынан киэн туттуу, өрө көтөҕүллүү миигин кууһар. 
Александр Николаевич Жирков туһунан санаабын Сэргэй Баһылайап тылларынан түмүктүүрбүн көҥүллээҥ:
                                            “Киһи аҕыс кырыылаах буолуохтаах,
Кылыстыы кылбаҥныы оонньуохтаах,
Кустук өҥүн дьэрэкээнин ылыахтаах,
     Үйэлэри үрдүнэн хардыылаан иһиэхтээх,
Киһи өҥнөөх буолуохтаах!”

Болҕомтоҕут иһин махтал! 
Салайааччы: К.М. Егорова,
[bookmark: _GoBack]омук тылын учуутала.
